
ПРЕДЛОГ-РЕЗОЛУЦИЈА НА ЕВРОПСКИОТ ПАРЛАМЕНТ

за Извештајот за напредокот на Република Македонија од 2007 година

(2007/2268(INI))

Европскиот парламент,
· имајќи ги предвид Заклучоците на Претседателството на Европскиот совет, одржан во Солун на 19-20 јуни 2003 година, каде што беше дадено ветување дека сите земји од Западен Балкан, на долгорочен план, ќе станат членки на Европската унија, 

· имајќи ја предвид одлуката на Европскиот совет за доделување статус на земја-кандидат за членство во ЕУ на Република Македонија од 16 декември 2005 година и заклучоците од Претседателството на Европскиот совет, одржан на 15-16 јуни 2006 година и на 14-15 декември 2006 година,

· имајќи ги предвид Заклучоците од Четвртиот состанок на Советот на ЕУ за стабилизација и асоцијација на Република Македонија од 24 јули 2007 година,

· имајќи ја предвид Одлуката на Советот 2006/57/EЗ за принципите, приоритетите и условите содржани во Европското партнерство со Република Македонија
 од 30 јануари 2006 година, 
· имајќи го предвид Извештајот на Комисијата за напредокот на Република Македонија од 2007 година
,

· имајќи ја предвид Резолуцијата за Известувањето на Комисијата во врска со стратегијата за проширување и главните предизвици за 2006-2007 година, од 13 декември 2006 година
,

· имајќи ја предвид Резолуцијата за Извештајот за напредокот на Република Македонија vo 2006 година од 12 јули 2007 година
,

· имајќи ги предвид препораките од Мешовитиот парламентарен комитет ЕУ-Република Македонија од 29-30 јануари 2007 година и 26-27 ноември 2007 година,

· имајќи ја предвид Резолуцијата за предлог-одлуката на Советот во врска со склучувањето на Спогодбата меѓу Европската заедница и Република Македонија за олеснување на издавањето визи за краток престој од 24 октомври 2007 година
,

· имајќи ја предвид неговата Резолуција за предлог на одлука на Советот за склучување на Спогодба за реадмисија меѓу Европската заедница и Република Македонија од 24 октомври 2007 година
,
· имајќи го предвид член 45 од Деловникот,

–
имајќи го предвид извештајот на Комитетот за надворешни работи (A6‑0000/2008),

1.
Аплаудира на фактот што Владата и Собранието на Република Македонија ставаат сè поголем акцент на признавањето на мултиетничкиот карактер на државата и фактот што тоа придонесе за донесување на закони што овозможуваат таквата различност да функционира, како што е донесувањето на измените на Законот за државни празници на 8 февруари 2007 година, со коишто се утврдуваат различните етнички и верски празници и постигнатиот договор за 45 нацрт-закони што може да се донесат само со Бадентерово мнозинство;

2.
Потсетува дека со Законот за употреба на знамињата на заедниците од 2005 година, се дозволува поставување на националните симболи на заедниците на или во близина на канцелариите на локалната самоуправа; констатира дека се појави вознемиреност по донесувањето на одлуката од страна на Уставниот суд за употребата на националните симболи на заедниците од страна на локалните власти од 24 октомври 2007 година што остави впечаток дека, спротивно на Охридскиот рамковен договор, повеќе не се дозволува употреба на знамето на кое стои албанскиот орел и го поздравува толкувањето од страна на Vладата дека одлуката на Уставниот суд во врска со националните симболи не значи дека мора да се отстранат знамињата пред канцелариите на локалната самоуправа, вклучувајќи ги и албанските симболи;

3.
Смета дека за сите политички сили и етнички заедници во рамките на Република Македонија, заеднички предизвик е да покажат дека земјата е ослободена од конфликти, коишто оставаат негативен впечаток како на национално, така и на меѓународно ниво, а одат надвор од нормалните политички разлики, вклучувајќи бојкот на демократските институции, на тој начин да демонстрираат дека земјата е подготвена за процесот на интеграција во Европската унија;

4.
Забележува дека Предлог-законот за изменување на Изборниот законик, за којшто се водеше расправа на 27 септември 2007 година, а со којшто се предвидува проширување на Sобранието за 13 места во интерес на претставниците на малите етнички малцинства и претставници на државјаните што живеат во странство, може да придонесе кон релативно слабеење на претставеноста на албанската јазична заедница и го поздравува фактот дека расправата е прекината заради зачувување на внатрешна стабилност; 

5.
Изразува надеж дека со примената, почнувајќи од мај 2008 година, на Законот за правниот статус на црквите, верските заедници и верските групи донесен на 20 септември 2007 година, засекогаш ќе се стави крај на поплаките од страна на помалите црковни заедници, особено заедниците што се појавија или развија во последните неколку децении како последица на странска проселитизација или со отцепувањата од постоечките цркви и недозволувањето да изградат, поседуваат или користат сопствени простории што ќе служат како простории за молитва;

6.
Истакнува дека е пожелно, во согласност со Законот за радиодифузија, којшто е донесен во ноември 2005 година, да се поддржи независноста на јавниот сервис од државните органи, да се даде слобода на постоењето на различни мислења и во тој процес, да не се дозволи другите медиуми да бидат попречувани како последица на мешање на Vладата;

7.
Забележува дека има слаб напредок во поглед на квалитетот на водата, но дека новиот Zакон за водите може да послужи како добра основа за подобрување; повторно ја истакнува потребата за заштита на квалитетот на водата во реката Вардар, којашто поминува низ поголемиот дел од земјата и продолжува на грчка територија, како Аксиос, како и на пограничните езера, Охридското Езеро, Преспанското Езеро и Дојранското Езеро од загадување и за постигнување ефективни договори на таа тема со соседните земји Албанија и Грција;

8.
Наведува дека донесувањето на Законот за управување со отпад доведе до одреден напредок во управувањето со азбест, собирањето отпад и полихлориран бифенил (PCB) и отпад од суровини; меѓутоа, ја истакнува потребата од итно донесување на конкретни закони со коишто се предвидува задолжително собирањето отпад со максимална сепарација и коишто се насочени кон борба против појавувањето и ширењето на диви депонии покрај патиштата и бреговите на реките, како и покрај шумите;

9.
Обрнува внимание на фактот дека ставот кон животната средина треба во основа да се подобри и ги повикува властите на Република Македонија да го усогласат законодавството во доменот на животната средина со прифатените стандарди на ЕУ;

10.
Обрнува внимание на барањето од Amnesty International за започнување истрага за настаните од 7 ноември 2007 година, северно од Тетово, каде што загинаа најмалку шест можни илегалци од Косово;

11.
Ги поздравува напорите на Република Македонија за одржување добри односи на северната граница со Србија и Косово и за гарантирање ефективен опсег на прекугранично движење;

12.
Забележува дека во периодот по осамостојувањето, развиени се тесни економски односи меѓу Република Македонија и Грција, при што Грција е сега најголем инвеститор и трговски партнер и Грција може да обезбеди значајна поддршка во успешното спроведување на процесот за пристап кон Европската унија;

13.
Потсетува дека, на глобално ниво, повеќето други земји ја признаа земјата под уставното име „Република Македонија“, но дека Европската унија и Обединетите нации делуваат врз основа на времената спогодба со Грција од 1993 година, којашто, за меѓународна употреба предвидува привремено именување „поранешна Југословенска Република Македонија“ и, ги повикува двете страни да постигнат конечен договор што е можно побрзо, со помош на тековното посредување од страна на Обединетите нации под раководство на г. Метју Нимиц и, изразува надеж дека прашањето со името нема да има никаква улога за било која одлука  во односите со НАТО;

14.
Истакнува дека Република Грција, за разлика од првите неколку години по осамостојувањето на својот северен сосед во 1991 година, сега е подготвена, како резултат на преговорите за конечно решение, да прифати сложено име за државата што ќе го содржи терминот „Македонија“, под услов да се направи разлика меѓу неа и делот во северна Грција што, исто така, се вика Македонија; 

15.
Iзразува желба, во периодот пред изнаоѓање решение zа спорот со името што е можно поскоро, двете страни да направат се, со цел да се осигура дека спорот нема повеќе да предизвикува огорченост, како што е случај сега, во однос на приемот на лица, стоки и камиони врз основа на документи што не го содржат посакуваното име на земјата.

16.
Ги повикува сите власти и организации во Република Македонија да престанат со користење на симболите, за коишто нивниот сосед Грција смета дека се тесно поврзани со историјата на областа во северниот дел на Грција што исто така се нарекува Македонија, особено името на Александар Велики или името на неговиот татко, Филип II, за именување, меѓу другото, на националниот аеродром во Петровец и поставувањето статуи во градовите Скопје, Прилеп и Битола;

17.
Забележува дека, од трите земји што добија кандидатски статус за влез во Европската унија во 2005 година, Република Македонија е единствената што досега нема започнато преговори за прием, смета дека е пожелно ваквата исклучителна состојба да заврши и ја повикува Европската комисија да изготви патна карта што ќе води кон отпочнување на овие преговори, по што доколку нема нови домашни конфликти, Советот може во 2008 година да донесе одлука за датумот за отпочнување на преговори.

18.
Го упатува Претседателот да ја проследи оваа резолуција до Советот и Комисијата, владите и парламентите на земјите-членки и Владата и Собранието на Република Македонија.

ОБРАЗЛОЖЕНИЕ

1.
Приоритети во вториот годишен извештај
На 12 јули 2007 година, пленарниот состав го донесе првиот годишен извештај за земјата кандидат за членство именувана како „поранешна Југословенска Република Македонија“ од страна на Европската унија и повеќето земји-членки, a којашто во својот Устав е наречена „Република Македонија“.

Извештајот се однесува на повеќе прашања, како што се проблемите со животната средина, односите работодавец-работник и јавната радиодифузија. Повеќе отколку на овие и другите прашања, акцентот е ставен на три главни проблеми: позицијата на бројната албанска заедница, односите со јужниот сосед Грција и датумот за отпочнување на преговори за пристапување во ЕУ. Во последната година, овие три проблеми привлекоа уште поголемо внимание. Покрај тоа, првите два проблеми имаат значително влијание врз третиот.  Во вториот годишен извештај, приоритет се става на постигнувањето напредок за секое од овие три прашања.

2.
Врски меѓу поранешна Југославија и ЕУ

Во периодот меѓу 1957 и 1991 година Европските заедници (претходникот на Европската унија) и земјите- членки одржуваа постојани добри врски со поранешна Социјалистичка Федеративна Република Југославија. Во значителна мерка, односите беа различни од односите со другите држави во централна и Источна Европа, каде на власт беа партии кои се нарекуваа комунистички и кои беа одделени од западна и јужна Европа со „железната завеса“. Никој не очекуваше воена закана од Југославија. Земјата остана надвор од „студената војна“, разви интензивни контакти со земјите од третиот свет и го привлече меѓународното влијание со активно инволвирање на работниците во индустриската демократија. Меѓу компаниите од западна и Јужна Европа и компаниите во Југославија постоеше прекугранична соработка од големи размери. Релативно голем број на жители на Југославија имаа можност да посетуваат држави во западна и јужна Европа или долгорочно да работат во истите. За многу луѓе во други држави, Југославија (особено регионот на Алпите, крајбрежјето и Охридското Езеро) беше често посетувана дестинација за одмор. Понатаму, во областа на трговијата и транспортот, земјата претставуваше важна врска меѓу Грција и другите земји-членки на Европските заедници. Ако Југославија не се распаднеше, целата земја веројатно ќе можеше да пристапи кон Европската Унија, веројатно и побрзо од голем број на сегашните земји-членки. Пристапувањето, коешто беше многу веројатно во почетните фази, сериозно се забави не толку од самото распаѓање на државата, туку од жртвите кои го следеа распаѓањето. Територијата на поранешна Југославија (и соседна Албанија) сега е целосно опкружена со држави членки на Европската унија.

3.
Одржување на напредокот како земја-кандидатка
Како дел на големото проширување во 2004 година, само Словенија (од сите поранешни југословенски републики) пристапи кон ЕУ. Преговорите со земјата кандидат Хрватска успешно течат и би требало да биде возможно истите да се заклучат во 2009 година, поради што, за неколку години, таа земја ќе стане 28-та земја членка.

Република Македонија, исто така, има статус на кандидат земја-членка од 2005 година и имаше очекувања дека процесот на пристапување може да се случи истовремено со Хрватска. Само фактот дека е лоцирана на југот на поранешна Југославија, кој отсекогаш имал послаба економија од северот, може да доведе до компликации и одолговлекувања во завршување на преговорите.

Статусот на кандидат земја-членка и даде почетна предност над државите наследници на Југославија: Црна Гора, Босна и Херцеговина и Србија. Ова е уште поточно за српската автономна покраина Косово, која се смета себеси за независна уште од 1990-тите, не е под управа на Србија од војната во 1999 година, а во 2008 година се очекува да добие меѓународно признавање како независна држава кон што се стреми веќе 17 години. На земјите наследнички на Југославија кои сè уште немаат добиено статус на кандидати, до сега им се само понудени Спогодби за стабилизација и асоцијација, со (од Европскиот совет во Солун од 2003 година) перспективи за пристапување на долгорочен план. Сега прашањето е дали Република Македонија може да ја задржи предноста која ја има пред другите држави наследнички поради статусот на кандидат земја-членка. Во меѓувреме се зборува за давање на статус на кандидат земја-членка на Србија. Меѓутоа, значењето на статусот е нејасно поради тоа што, во последните две години, очекуваните преговори за пристапување со Република Македонија не започнаа. Истото ја стави земјата во исклучителна положба во однос на другите две земји-кандидатки. Покрај Хрватска има преговори и со Турција која, на почетокот на преговорите, не е во состојба да ги исполни критериумите кои во понатамошните фази ќе го одредат крајниот исход. Застојот кој настана, се смета како исклучително разочарувачки во Република Македонија. Ако преговорите не почнат навремено, постои опасност дека значењето на тој статус ќе биде значително поткопан не само за таа земја, туку и за другите земји кои бараат кандидатски статус.

4. Намалениот капацитет на ЕУ за апсорбирање и интеграција
Брзо по крајот на студената војна (1989 година), проширувањето на соработката, ограничена до тогаш на западна и јужна Европа, кон државите кои до тогаш се сметаа како дел од „другата страна“ привлече значително внимание и одобрување. Се придобија не само политичките лидери, туку и јавното мислење за приклучувањето на голем број на земји-членки. Значајниот престиж поврзан со успешно завршување на големото источно проширување кој постоеше тогаш, веќе не постои. Јавното мислење стана покритично и очекува вниманието да се сврти кон решавање на проблемите кои се смета дека настанале како последица на поранешните проширувања. Новодојдените многу построго се оценуваат; тие сега мора да ја платат цената за сето она што не поминало добро во претходните проширувања. Сега, за разлика од порано, многу поголема улога игра објективната проценка на предностите и слабостите за ЕУ и нејзините сегашни земји членки. Предвидените проблеми и предвидливите трошоци можат да послужат како основа да не се брза со проширувањето. Во меѓувреме, одредувањето на конечни датуми за пристапување на новите земји и истовремениот прием на поголем број на земји членки се смета за табу. Секоја земја строго се оценува според сопствените заслуги. 

Уште повеќе, сега постојат две спротивставени размислувања во поглед на земјите наследнички на поранешна Југославија:

(а)
треба да се најде трајно решение за проблемите во тие земји, особено во поглед на односите во самите земји меѓу членовите на различните етнички заедници и односите со соседните држави, пред одобрувањето на пристапувањето кон Европската унија;

(б)
постои неопходна потреба за пристапување кон ЕУ, што се смета како најдобра гаранција за мир, демократија, стабилност и економски развој, бидејќи се очекува дека ЕУ ќе може да даде значителен придонес кон решавањето на проблемите, вклучително и односите меѓу заедниците и со соседните држави.

5. Етничка разновидност и спротивставени интереси
На француски, ‘macédoine’ е името на мешана салата. Името потекнува од големата разновидност на жителите на регионот кој, многу пред нашето време, бил познат како Македонија и во 20-от век, по распаѓањето на Отоманската империја, бил поделен меѓу Југославија, Грција и Бугарија. Во северниот дел на Македонија, на територијата на Република Македонија, најголемата заедница ја зборува македонската варијанта од словенската група на јазици. Меѓутоа, во северозападниот дел на земјата, оние што говорат албански јазик се мнозинство, сочинувајќи околу една четвртина од населението. Исто така, има и помали малцинства како Роми, Турци и Власи.

Во другите земји наследнички на Југославија, етничката разновидност, која постои во помал размер, доведе до насилни конфликти и етничко чистење во периодот на 1990-тите години. Во споредба со Хрватска, Босна и Херцеговина и Србија (особено Косово), ситуацијата во Република Македонија остана во ред и мирна. По краток вооружен конфликт во северозападна Албанија, се склучија договори за децентрализација на локалните власти и, наместо словенска доминација, сè повеќе се става акцентот на мултиетничкиот карактер на државата. 

Дури и пред конфликтот од 2001 година, партија од албанската заедница беше претставена во владата на Република Македонија. Во претходната влада, тоа беше Партијата за демократска интеграција (ДУИ), која настана по конфликтот во 2001 година. Во меѓувреме, таа партија стана најголемата и, фактички, мнозинската партија меѓу албанските гласачи. Фактот дека најголемата партија на оваа заедница сега носи одговорност во локалната самоуправа, само создаде тензии. Во Република Македонија - за разлика од повеќејазичните држави како Белгија, Шпанија, Обединетото Кралство и Италија – не постои меѓуниво на управа меѓу локалните власти и централното ниво, на кое голема регионално-силна партија може да игра доминантна улога. ДУИ бараше учество во владата на државно ниво, сметајќи дека се води помалку сметка за албанските интереси отколку што беше пропишано во Охридскиот рамковен договор во 2001 година. Како знак на протест на горенаведеното, истата одредено време ги бојкотираше седниците на Собранието. Во меѓувреме, се постигна договор меѓу најголемата партија на власт, ВМРО-ДПМНЕ и ДУИ за пакет од 45 предлог-закони кои мораат да бидат усвоени со квалификувано мнозинство („Бадентеровото мнозинство“) со што се заврши собранискиот бојкот.

6.  Ставање крај на спорот со Грција
Земјата-членка на ЕУ, Грција, е многу заинтересирана за својот северен сосед. Грчки компании се најважните инвеститори таму, а Грција е поддржувач на брзо проширување на ЕУ, што ќе ги вклучи соседните и блиските држави. Употребата на називот „Македонија“ за идентификување на северниот сосед кој прогласи независност во 1991 година беше одбивано од Грција многу години, поради тоа што истото се сметаше како барање на дел на грчка територија. Обраќањето беше исклучиво со “Скопје” (според главниот град) или “ФИРОМ” (англиската кратенка за поранешна југословенска Република Македонија), или беше потенцирано дека, во рамките на поранешното Кралство Југославија (1929-1941), областа се нарекувала Вардарска покраина. 

Сега грчкиот став значително се менува. Се признава дека нејзиниот северен сосед е дел од областа која била означувана како Македонија и дека жителите се идентификуваат со тоа име. Во интервју со Дора Бакојани, министерот за надворешни работи на Грција, во атинскиот весник „Катимерини“ објавен на 14 октомври 2007 година, се известува дека таа бара брз и конечен договор кој ќе ја вклучува употребата на името „Македонија“. Грчкиот став сега е за заемно прифатливо сложено име кое ќе индицира дека истото не се однесува на Македонија во нејзината целост, туку само на северниот висински дел, сега под управуван од Република Македонија. Преговорите од страна на Метју Нимиц во име на Организацијата на Обединетите нации продолжија во декември 2007 година, со посети на двата главни града. Прашањето за името може да биде решено пред донесувањето на каква било одлука во 2008 година за прием во НАТО на Република Македонија, што може да придонесе кон создавање на нови сензитивности во таа област. Таа одлука може и да го забрза продолжувањето на процесот за пристапување кон ЕУ, делумно поради тоа што, од тогаш наваму, од Грција може да се очекува да стане важен застапник за истото.

